
 

ᑐᓴᒐᒃᓴᓕᐊᒧᑦ ᓴᖅᑭᑎᑕᐅᔪᖅ 
 

ᓄᓇᕗᒻᒥ ᐊᕙᑎᓕᕆᔨᒃᑯᑦ ᑲᑎᒪᔨᖏᑦ ᑐᓴᖅᑎᑦᑎᔪᑦ ᑐᑭᒧᐊᖅᑎᑦᑎᔨᐅᓂᐊᓕᖅᑐᒥᑦ 

 

ᐃᖃᓗᑦᑑᑦᑎᐊᖅ, ᓄᓇᕗᑦ – ᐊᐃᑉᕆᓕ 14, 2020: ᑭᖑᓂᐊᒍᑦ ᐱᔭᕇᖅᑕᐅᓚᐅᖅᑎᓪᓗᒍ ᐊᑯᓂ 

ᓯᕗᓕᖅᑎᒥᑦ ᕿᓂᕐᓂᖃᓚᐅᖅᑎᓪᓗᒋᑦ ᐊᐅᓚᑕᐅᔪᖅ ᐋᑦᔪᔅ ᐴᕐᑦᓯᑕᓐ, ᓄᓇᕗᒻᒥ ᐊᕙᑎᓕᕆᔨᒃᑯᑦ 

ᑲᑎᒪᔨᖏᑦ (NIRB) ᖁᕕᐊᓱᑦᑐᑦ ᑐᓴᖅᑎᑦᑎᒋᐊᔅᓴᖅ ᑭᐅᕋᓐ ᑲᔅᑎᐊᓗ ᓄᓇᕗᒻᒥ ᐊᕙᑎᓕᕆᔨᒃᑯᑦ 

ᑲᑎᒪᔨᖏᓐᓄᑦ ᑐᑭᒧᐊᖅᑎᑦᑎᔨᐅᓂᐊᖅᑐᑦ, ᐱᒋᐊᕐᓂᖃᕐᓗᓂ ᔫᓂ 1, 2020. 

 

ᒫᓐᓇᕋᑖᖑᓕᖅᑐᒥᑦ ᑭᐅᕋᓐ ᑐᑭᒧᐊᖅᑎᑦᑎᔨᐅᓯᒪᔪᖅ ᐊᐅᓚᓂᖏᓐᓄᑦ ᐊᒻᒪ ᓄᓇᓕᒻᒧᑦ ᐱᔨᑦᑎᖅᑕᓄᑦ 

ᑯᐃᓐᒧᑦ−ᓄᓇᖃᖅᑳᖅᓯᒪᔪᓕᕆᔨᒃᑯᑦ ᐊᒻᒪᓗ ᐅᑭᐅᖅᑕᖅᑐᓕᕆᔨᒃᑯᑦ ᑲᓇᑕᒥ (CIRNAC) ᔨᐊᓗᓇᐃᕝ, 

ᓄᓇᑦᓯᐊᖅ. ᐊᒥᓱᑦ ᐃᓚᐅᖃᑕᐅᔪᑦ ᓄᓇᕗᒻᒥ ᐊᕙᑎᓕᕆᔨᒃᑯᑦ ᑲᑎᒪᔨᖏᓐᓄᑦ ᐱᕙᓪᓕᐊᓂᖏᓐᓄᑦ 

ᖃᐅᔨᒪᓂᐊᖅᑐᑦ ᑭᐅᕋᓐᒥᑦ ᐃᖅᑲᓇᐃᔭᖃᑦᑕᖅᓯᒪᓂᖓᓄᑦ ᓄᓇᕗᒻᒥ ᐅᑯᓇᓂ ᓄᓇᕗᒻᒧᑦ ᐊᕕᑦᑐᖅᓯᒪᔪᒧᑦ 

ᐊᓪᓚᕕᖓᓂ ᑯᐃᓐᒧᑦ−ᓄᓇᖃᖅᑳᖅᓯᒪᔪᓕᕆᔨᒃᑯᑦ ᐊᒻᒪᓗ ᐅᑭᐅᖅᑕᖅᑐᓕᕆᔨᒃᑯᑦ ᑲᓇᑕᒥ ᐱᒋᐊᖅᑐᓂ 

2005-2017, ᐱᖃᓯᐅᑎᓪᓗᓂ ᐃᓚᐅᖃᑕᐅᓂᕆᖃᑦᑕᖅᓯᒪᔭᖓ ᓄᓇᕗᒻᒥ ᐊᕙᑎᓕᕆᔨᒃᑯᑦ ᑲᑎᒪᔨᖏᑦ 

ᐃᓄᓐᓂᑦ ᑲᑎᒪᑎᑦᑎᓪᓗᒋᑦ ᐊᒻᒪ ᐊᑦᑐᐊᓂᓕᓐᓄᑦ ᐱᕙᓪᓕᐊᓂᖏᓐᓄᑦ ᑭᒡᒐᖅᑐᐃᓪᓗᓂ 

ᑯᐃᓐᒧᑦ−ᓄᓇᖃᖅᑳᖅᓯᒪᔪᓕᕆᔨᒃᑯᑦ ᐊᒻᒪ ᐅᑭᐅᑕᖅᑐᓗᓕᕆᓂᕐᒧᑦ ᑲᓇᑕᒥ. ᐊᑎᓕᐅᖅᓯᒪᓪᓗᓂ ᓄᓇᒥᑦ 

ᖃᐅᔨᓴᖅᑎᐅᓪᓗᓂ (ᐊᔪᖏᓐᓂᓕ ᓄᓇᒥᑦ ᖃᐅᔨᓴᖅᑎ) ᑭᐅᕋᓐ ᓇᔅᓴᖅᑐᖅ ᐊᖏᔾᔪᒥᑦ 

ᓇᓗᓇᐃᔭᖅᓯᒪᔭᕿᐊᓕᓐᓂᑦ ᖃᐅᔨᒪᓂᐅᔪᓂᑦ ᓄᒧᑦ ᐱᓕᕆᐊᕆᓂᐊᓕᖅᑕᖓᓄᑦ ᐊᒻᒪ ᐃᓂᖃᑦᑎᐊᖅᑐᖅ 

ᓱᑲᑎᑦᑎᒋᐊᕐᓗᓂ ᓄᓇᕗᒻᒧᑦ ᑎᑎᕋᖅᓯᒪᔪᓂᑦ ᐊᒻᒪ ᑖᒃᑯᐊᓕ ᓄᓇᕗᒻᒥ ᐊᕙᑎᓕᕆᔨᒃᑯᑦ ᑲᑎᒪᔨᖏᑦ.  

 

ᑭᐅᕋᓐ ᐃᖅᑲᓇᐃᔭᖃᑦᑕᖅᓯᒪᔪᖅ ᓯᕗᓕᖅᑎᐅᓪᓗᓂ ᒐᕙᒪᑐᖃᒃᑯᓐᓄᑦ ᐃᓄᓐᓄᑦ ᐱᔨᑦᑎᖅᑕᓄᑦ, 

ᐱᖃᓯᐅᑎᓪᓗᓂ ᖁᓕᐅᓗᐊᖅᑐᓂᑦ ᐊᕐᒍᓂ ᐊᐅᓚᑦᑎᔨᐅᓪᓗᓂ ᐅᕝᕙᓘᓐᓃᑦ ᑐᑭᒧᐊᖅᑎᑦᑎᔨᐅᓪᓗᓂ 

ᑲᒪᒋᔭᖃᕆᐊᖃᖅᑐᓂᑦ ᐊᐅᓚᑦᑎᓂᕐᒥᑦ ᐃᖅᑲᓇᐃᔭᖅᑐᓕᕆᓂᕐᒧᑦ ᐊᒻᒪ ᑮᓇᐅᔭᓕᕆᓂᕐᒧᑦ ᑭᒡᒐᑐᖅᑐᒍ 

ᐱᓕᕆᕕᖓ. ᓯᕗᓕᖅᑎᐅᓯᒪᔪᖅ ᐱᓕᕆᕕᖓᓂ ᐊᒻᒪ ᒐᕙᒪᑐᖃᒃᑯᓐᓄᑦ ᐃᓄᓐᓄᑦ ᐱᔨᑦᑎᖅᑕᓂᑦ 

ᐊᕐᕌᒍᒐᓚᓐᓂᑦ ᐊᒻᒪ ᐱᓕᕆᖃᑦᑕᖅᓯᒪᒻᒪᕆᑦᑐᖅ ᐃᖅᑲᓇᐃᔭᖃᑎᖃᖅᑐᓂ ᓄᓇᓕᓐᓂᑦ ᓄᓇᕗᒻᒥ ᐊᒻᒪ 

ᓄᓇᑦᓯᐊᒥᑦ. ᑭᐅᕋᓐ ᐃᑉᐱᒍᓱᑦᑎᐊᕐᓂᖃᖅᑐᖅ ᐃᓄᐃᑦ ᐱᖅᑯᓯᖏᓐᓂ ᐊᒻᒪ ᐅᔾᔨᕈᓱᓐᓂᖃᑦᑎᐊᖅᑐᓂ 

ᐃᓄᐃᑦ ᖃᐅᔨᒪᔭᑐᖃᖏᑦ ᓄᓇᕗᒻᒥ ᐊᕙᑎᓕᕆᔨᒃᑯᑦ ᑲᑎᒪᔨᖏᓐᓄᑦ ᐊᒻᒪ ᓄᓇᕗᒻᒥᐅᓄᑦ. 

ᖁᕕᐊᓱᑦᑎᐊᖅᑐᖅ ᐃᖅᑲᓇᐃᔭᕈᓐᓇᓂᐊᕐᓂᖓᓄᑦ ᓄᓇᕗᒻᒥ ᐊᕙᑎᓕᕆᔨᒃᑯᑦ ᑲᑎᒪᔨᖏᓐᓄᑦ ᐊᒻᒪ 

ᕿᓚᓈᖅᑐᖅ ᓅᓐᓂᐊᓂᕐᒥᓄᑦ ᐃᖃᓗᑦᑑᑦᑎᐊᒧᑦ ᐅᐃᒌᒃ ᐃᐊᑦ, ᑲᑎᒃᑲᓂᖅᑐᒋᑦ 

ᐱᓕᕆᖃᑎᒋᖃᑦᑕᖅᓯᒪᔭᖏᑦ ᐊᒻᒪ ᑭᒃᑯᑐᐃᓐᓇᐃ ᖃᐅᔨᒪᓂᖅᓴᕆᓕᕐᓗᒋᑦ ᑕᖅᑭᓂᑦ ᐊᒻᒪ ᐊᕐᕌᒍᓂᑦ 

ᐊᒡᒋᖅᑐᓂᑦ.  

 

ᑐᓴᖅᑎᑦᑎᒍᑎᐅᖅᑲᐅᔪᖅ ᐊᓂᕙᓪᓕᐊᔪᖅ ᑐᑭᒧᐊᖅᑎᑦᑎᔨ, ᕋᐃᔭᓐ ᐱᐅᕆ ᐃᖅᑲᓇᐃᔮᒥᓂᒃ 

ᐱᓕᕇᓐᓇᓂᐊᖅᑐᖅ ᑎᑭᒐᓱᐊᕐᓂᖓᓄᑦ ᒪᐃ 1, 2020 ᐊᒻᒪ ᐃᖅᑲᓇᐃᔭᖃᑎᖃᑦᑎᐊᓂᐊᖅᑐᖅ ᑲᑎᒪᔨᓂᑦ 

ᐊᒻᒪ ᐃᖅᑲᓇᐃᔭᖅᑎᓂᑦ ᐊᐅᓛᑕᐅᑦᑎᐊᕐᓂᖓᓄᑦ ᑭᐅᕋᓐ ᑐᑭᒧᐊᖅᑎᑦᑎᔨᐅᓂᐊᓕᖅᑐᓂ.  

 

ᓄᓇᕗᒻᒥ ᐊᕙᑎᓕᕆᔨᒃᑯᑦ ᑲᑎᒪᔨᖏᑦ ᖁᓚᖏᑦᑐᑦ ᑖᓐᓇ ᑭᐅᕋᓐ ᐃᑲᔪᕐᓂᐊᖅᑐᖅ ᑐᑭᒧᐊᖅᑎᑦᑎᓗᓂ 

ᑲᑐᔾᔨᖃᑎᒌᒥᑦ ᑲᔪᓯᑦᑎᐊᖏᓐᓴᕐᓂᖓᓄᑦ ᐊᕐᕌᒍᓂᑦ ᐊᒡᒋᖅᑐᓂᑦ ᐊᒻᒪ ᑕᑯᔪᒪᓂᐊᑕᕗᑦ 

ᑐᓂᐅᖅᑲᐅᔭᐅᖃᑕᐅᖃᑦᑕᕐᓂᖓᓄᑦ ᑐᑭᓯᒋᐊᕈᑎᓂᑦ ᐃᓚᒋᔭᐅᖁᔭᐅᓗᓂ ᐱᒋᐊᕐᓂᖃᓚᐅᖅᑎᓪᓗᒍ ᔫᓂ.  

 

ᓱᓕᓪᓗᖓ, 

 

 

<ᑎᑎᕋᖅᑕᐅᒋᐊᓐᖓᖅᓯᒪᔪᑦ ᐊᑎᓕᐅᖅᑕᐅᔪᑦ ᐆᒧᖓ> 

 

ᑲᕕᖅ ᑲᓗᕋᒃ 

ᐃᒃᓯᕙᐅᑕᐅᔪᖅ 

ᓄᓇᕗᒻᒥ ᐊᕙᑎᓕᕆᔨᒃᑯᑦ ᑲᑎᒪᔨᖏᑦ 

 

 


